
Sidang Jemaah yang dirahmati Allah,

Bertakwalah kepada Allah SWT dengan melaksanakan segala perintah-Nya dan
menjauhi segala larangan-Nya. Khutbah pada hari ini bertajuk “*Pemimpin Sepanjang

Zaman”.

Sidang Jemaah yang dirahmati Allah,

Masuknya kita ke Bulan Rabi’ul Awwal mengingatkan umat Islam kepada kelahiran insan
teragung. Rasulullah SAW, Muhammad bin Abdullah merupakan Utusan Allah yang
terakhir dan ditugaskan memimpin umat manusia ke jalan benar yang diredhai Allah
sehingga ke hari kiamat. Meraikan kelahiran Rasulullah SAW merupakan suatu usaha
mulia dalam rangka mendakwahkan teladan akhlak Rasulullah SAW, sirah kehidupan,
perjuangan, bisnes, politik, kepemimpinan dan cara beribadah Nabi Muhammad SAW.
Ulama bersepakat kepada keharusan menyambut maulidurrasul antaranya Imam Ibn
Hajar al-Haithami, Imam Jalaluddin al-Suyuti, Dr. Yusuf al-Qaradhawi, Dr. Wahbah

Zuhaily, Syeikh Mutawalli al-Sya’rawi dan beberapa lagi tokoh ulama yang lain.

Memperingati kelahiran Rasulullah SAW juga merupakan salah satu usaha yang baik
dalam menanamkan kecintaan kepada Baginda SAW. Sesungguhnya pada Baginda
terdapat teladan yang patut dijadikan contoh dan ikutan semua dalam tutur kata,
perbuatan dan gerak diam sebagaimana yang terkandung dalam Surah al-Ahzab ayat
21 yang bermaksud: ‘Demi sesungguhnya, adalah bagi kamu pada diri Rasulullah itu
contoh ikutan yang baik, iaitu bagi orang yang sentiasa mengharapkan (keredhaan)
Allah dan (balasan baik) hari akhirat, serta dia pula menyebut dan mengingati Allah

banyak-banyak (dalam masa susah dan senang)”.

Sidang Jemaah yang dirahmati Allah,

Bersempena dengan bulan kelahiran Insan mulia ini jangan kita lupa, selain Baginda
sebagai Rasul terakhir yang wajib diimani, Baginda juga merupakan pemimpin umat
yang wajib ditaati dan patuh segala perintah dan larangannya. Firman Allah SWT dalam

Surah al-Nisaa’ ayat 59;

Maksudnya: “Wahai orang-orang yang beriman! Taatlah kamu kepada Allah dan taatlah
kamu kepada Rasulullah dan kepada “Ulil-Amri” (orang-orang yang berkuasa) dari
kalangan kamu. Kemudian jika kamu berbantah-bantah (berselisihan) dalam sesuatu
perkara, maka hendaklah kamu mengembalikannya kepada (Kitab) Allah (al-Quran) dan
(Sunnah) Rasul-Nya — jika kamu benar beriman kepada Allah dan hari akhirat. Yang

demikian adalah lebih baik (bagi kamu), dan lebih elok pula kesudahannya”.

Ketaatan dan kepatuhan kepada Baginda SAW bukan sahaja semasa Baginda masih
hidup tetapi juga setelah kewafatan Baginda. Baginda adalah Pemimpin sepanjang

Zaman.

Sidang Jemaah yang dirahmati Allah,

Memperingati Rasulullah SAW bukanlah semata-mata pada Bulan Rabi’'ul Awwal.
Bahkan Allah SWT memerintahkan kita untuk ingat dan berselawat kepada Baginda
SAW sepanjang masa tanda kasihnya kita kepada Rasulullah SAW. Allah SWT

berfirman dalam Surah al-Ahzab ayat 56:

Maksudnya: “Sesungguhnya Allah dan para malaikat-Nya berselawat) memberi segala
penghormatan dan kebaikan) kepada Nabi (Muhammad SAW), wahai orang-orang yang
beriman, berselawatlah kamu kepadanya serta ucapkanlah salam sejahtera dengan

penghormatan yang sepenuhnya’.

Justeru, sempena menyambut bulan kelahiran Nabi Muhammad SAW, marilah kita terus
berusaha menghayati sirah perjalanan kehidupan Baginda SAW. Para pemimpin Muslim
mestilah memimpin dengan berpandukan al-Quran dan hadis Rasulullah SAW.
Manakala rakyat pula mestilah mentaati pemerintah yang adil dan bertakwa.
Berperilakulah dengan akhlak Rasulullah SAW walau siapa pun kita. Tanamkanlah
kecintaan kepada Baginda SAW. Perbanyakkanlah berselawat ke atas baginda lebih-
lebih lagi pada Hari Jumaat yang mulia ini. Teladanilah peribadi dan akhlak yang telah
ditunjukkan kepada kita, dan berpegang teguhlah dengan sunnah yang telah
ditinggalkan olehnya kepada kita. Ingatlah, bahawa sesungguhnya Baginda amat
mengasihi dan merindukan kita semua. Maka seharusnya kita juga mengasihi dan

mencintai Baginda dengan sepenuh hati.

Firman Allah SWT:

AP ,1// >, ’//}il 2 . AT eS8 9} >4
%@M)J)&Q&)ﬁ JA.»)AM P(..ﬁ’ud‘,wbdﬂgyu ;Js

Maksudnya: “Katakanlah wahai Muhammad! Jika benar kamu mengasihi Allah maka
ikutilah daku, nescaya Allah mengasihi kamu serta mengampunkan dosa-dosa kamu.
Dan (ingatlah), Allah Maha Pengampun, lagi Maha Mengasihani” (Surah ali ‘Imran ayat
31)

Ya Allah! Kurniakanlah kepada kami kesejahteraan, keamanan, keselamatan serta
lindungilah kami daripada bala bencana dan wabak penyakit berbahaya khususnya
Covid-19.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, tempat kami
mengadu dan memohon pertolongan.

